MAJADILIANO YA BUNGE

BUNGE LA TANZANIA

MKUTANO WA KUMI NA MBILI

Kikao cha Hamsini na Tano – Tarehe 28 Agosti, 2008
(Mkutano Ulianza Saa Tatu Asubuhi)
D U A

Naibu Spika (Mhe. Anne S. Makinda) Alisoma Dua
HATI ILIYOWASILISHWA MEZANI
Hati ifuatayo iliwasilishwa Mezani na:-

WAZIRI WA NCHI, OFISI YA WAZIRI MKUU – SERA, UTARATIBU NA BUNGE:-

Taarifa ya Serikali kuhusu Utekelezaji wa Maazimio ya Bunge juu ya Mkataba baina ya TANESCO na Richmond Development Company LLC. 
MASWALI KWA WAZIRI MKUU

NAIBU SPIKA: Waheshimiwa Wabunge, mnafahamu tena leo ni siku ya Alhamisi tunazo dakika 30 za mwanzo za kumuuliza maswali ya papo kwa papo Mheshimiwa Waziri Mkuu. Kwa hiyo swali la kwanza litaulizwa na Mheshimiwa Mzee Zuberi Mbunge wa Jimbo la Mkwajuni. Aah, kuna Kiongozi wa Upinzani, kila mara nasahau, Mheshimiwa Hamad Rashid. Kwa sababu kama yupo basi anakuwa wa kwanza kuuliza maswali, Mheshimiwa Rashid.
MHE. HAMAD RASHID MOHAMED: Mheshimiwa Naibu Spika, asante sana. Naomba kumuuliza Mheshimiwa Waziri Mkuu:-
Kwa kuwa, katika Bunge hili tukufu wakati tunabadilisha Kanuni za Bunge tuligundua kwamba kuna vifungu vingi vya Katiba vinalinyima Bunge uhuru wake na hivyo kuhitajika mabadiliko ya Katiba. Vile vile wakati tunapitisha sheria ya Mdhibiti na Mkaguzi Mkuu wa Serikali tuligundua vilevile kuna vifungu vya Katiba ambavyo vinapunguza uwezo wa Mdhibiti na Mkaguzi Mkuu, hivyo ilihitaji mabadiliko ya Katiba. Na vilevile wakati Mheshimiwa Waziri Mkuu akijibu maswali hapa Bungeni alieleza kwamba upo utata ndani ya Katiba yetu na inahitaji kuangaliwa.
Je, Serikali imepanga lini mchakato mzima wa ku-review Katiba yetu? (Makofi).
WAZIRI MKUU: Mheshimiwa Naibu Spika, naomba nimjibu ndugu yangu Mheshimiwa Hamad Rashid Mohamed swali lake kama ifuatavyo:-

Mheshimiwa Naibu Spika, ni kweli kwamba kwa nyakati tofauti na katika kushughulikia masuala mbalimbali na hata jana wakati nilipojumuika na Kamati ya Uongozi yako maeneo ambayo unakuta yanaonekana kuwa na migongano na baadhi ya sheria ambazo zinatakiwa kuwianishwa ama kwa mujibu wa Katiba ama kwa kufanya marekebisho kwenye Katiba yenyewe ili kuweza kukidhi yale ambayo tayari yako kwenye sheria zetu. Kwa hiyo mimi nafikiri jambo hili pengine acha tulichukue tu kama moja ya mambo ambayo tunaweza tukaanza kuyaangalia ili tuweze kuona sheria zipi zina migongano na wapi tuweze kufanya nini halafu nadhani kwa ujumla wake tutajaribu kuliwasilisha kwa Mheshimiwa Rais, baadaye tuone namna gani tunaweza tukalifanya. 
MHE. HAMAD RASHID MOHAMED: Je, Serikali itazingatia mapendekezo waliyoyapata kutoka kwa Vyama vya Siasa juu ya marekebisho ya Katiba? 
WAZIRI MKUU: Mheshimiwa Naibu Spika, ni lazima nikiri kwamba mimi binafsi sijayapata yale mapendekezo lakini itategemea yako katika mfumo gani, yanajaribu kutatua tatizo gani, kwa sababu kwa kweli kama nilivyowahi kusema tunapokuwa na jambo ambalo linahusu maslahi ya nchi kwa ujumla wake hoja ni kwamba tujaribu kuangalia yale maslahi badala ya kusema pengine Hamad ndio kaleta. Kwa hiyo mimi nadhani maslahi pale ndio yatakayotazamwa katika kufikiria hilo jambo.
MHE. MZEE NGWALI ZUBEIR: Mheshimiwa Naibu Spika, nashukuru kunipatia nafasi hii kumuuliza Waziri Mkuu:-

Kwa kuwa, mikataba ya huduma ya wateja inasema kuwa watumishi watatoa huduma nzuri na kwa wakati lakini kinyume chake wanatoa huduma mbovu na bila wakati. 
Je, Mheshimiwa Waziri Mkuu, unalionaje hili? Na wewe mwenyewe linakuumizaje katika akili yako?
WAZIRI MKUU: Mheshimiwa Naibu Spika, anachokisema Mheshimiwa Mzee ni kweli kabisa, mimi mwenyewe nimewahi kulisema hapa Bungeni, bado utumishi wetu ndani ya umma haujawa wa kuridhisha sana. Sasa juhudi ambazo Serikali imefanya kupitia marekebisho mbalimbali ambayo yanajaribu kuimarisha utumishi wa umma ni dhahiri kabisa kwamba inaonekana ni lazima tuendelee kuongeza kasi ya kufanya usimamizi wa karibu zaidi kuliko ilivyo hivi sasa. Tumeweka njia mbalimbali ikiwa ni pamoja na kupima utendaji wa mtumishi kwa njia ya OPRAS lakini na mimi ni mmojawapo kati ya watu ambao wanalalamikia jambo hili kwa sababu unaweza ukaandika barua hapa ikakaa isijibiwe, unaweza ukataka kupata ushauri mzuri tu lakini usiupate kwa muda unaotakiwa, kwa hiyo mimi naomba nitoe wito tu kwa watumishi wote wa umma kuchukua hatua zile za dhati za kuhakikisha utumishi wao unakuwa ni utumishi unaoendana na matarajio ya Watanzania kwa jumla. 
Mheshimiwa Naibu Spika, lakini kwa upande mwingine ndani ya Serikali na sisi tunalitazama, tulikuwa tumefikiria kwamba tufanye tathmini ya ndani kuona zoezi hili limetufikisha wapi, lina mapungufu gani na kwa hiyo tuchukue hatua gani za ziada ili pengine tuweze kufanya vizuri zaidi.
MHE. RAMADHAN A. MANENO: Mheshimiwa Naibu Spika, nakushukuru, nina swali moja la kumuuliza Mheshimiwa Waziri Mkuu:-

Kwa kuwa, Chuo cha Maafisa Tabibu, kilichopo Kibaha ambacho kinasimamiwa na Shirika la Elimu Kibaha na bajeti ya Shirika la Elimu Kibaha si kubwa sana kwa maana ya kuweza kukisaidia vizuri chuo kile ambacho kiko chini ya Wizara ya TAMISEMI. Kwa kuwa, Chuo kile cha Maafisa Tabibu kinahusika sana na mambo ya afya; Je, Waziri Mkuu, huoni kwamba wakati umefika Chuo kile kikawa chini ya usimamizi wa Wizara ya Afya ili kiwe na mikakati mizuri ya kusaidiwa kuliko hivi sasa kiko chini ya Shirika la Elimu Kibaha ambalo hali yake si nzuri?
WAZIRI MKUU: Mheshimiwa Naibu Spika, naomba kwanza nimshukuru sana Mheshimiwa Ramadhan Maneno kwa swali lake hilo zuri. Lakini nataka niseme kwamba, ni lazima nikiri Kibaha kama Taasisi ni moja ya vyombo ambavyo vimefanya vizuri sana hasa kwa upande wa mkoa wa Pwani. Mchango wake ni mkubwa sana kwenye elimu, mchango wake ni mkubwa sana kwenye maeneo mbalimbali ya sekta ambazo zinahusishwa kwenye kile kituo, kwa hiyo mimi nadhani ni vizuri tukakiri kwamba kazi wanayoifanya ni kubwa na nzuri sana. 

Mheshimiwa Naibu Spika, lakini hilo analolisema mahsusi kwa ajili ya chuo kile cha matabibu ni wazo zuri lakini ni lazima nikiri kwamba siwezi nikalitolea kauli haraka haraka kwa sababu ni sehemu ya mjumuiko wa shughuli ambazo ziko ndani ya Kibaha, kwa hiyo tutakachoweza kufanya pengine ni kuangalia lile unalolisema kwa sababu hata nikipeleka Wizara ya Afya kama hawana fedha kama mimi nayo haitasaidia vilevile. Kwa hiyo kubwa ni bajeti, tutajaribu kuzungumza na Waziri wa Nchi, Ofisi ya Waziri Mkuu – TAMISEMI, tuone ni bajeti gani tumetenga kwa ajili ya kuimarisha chuo kile na kama haitoshi tuone ni namna gani tunaweza tukakiboresha kwa sababu tunajua mchango wake bado ni mkubwa sana, si kwa mkoa wa Pwani tu kwa kweli kwa nchi nzima. 
MHE. JACKSON M. MAKWETTA: Mheshimiwa Naibu Spika, asante. Nina swali moja kubwa kwa ndugu Waziri Mkuu:-
Mheshimiwa Naibu Spika, mwaka 1975 baada ya Operesheni Vijiji tulitunga sheria ya kuunda Serikali za Vijiji na katika Ofisi yako kulikuwa na Kamishna wa Maendeleo Vijijini ambaye sasa hayupo tena, ameondolewa wakati maendeleo ya vijiji na kukua kwa vijiji ni kukubwa na kumesababishwa kuwa na vijiji-miji mnyororo. Kwa mfano, kutoka Makambako mpaka Njombe karibu ni muungano wa vijiji, kutoka Njombe mpaka Makete-Kipengele ni muungano wa vijiji.
Je, huoni kwamba kutokana na hali hii kuna haja ya kurudisha tena Kamishna wa Maendeleo Vijijini ili kuratibu kukua kwa vijiji na vijiji-miji kunakosababisha sasa hivi kwa mfano kuwa na vijiji ambavyo vina sifa kama Kibaigwa zaidi ya 40?
WAZIRI MKUU: Mheshimiwa Naibu Spika, analolisema Mzee Makwetta, ni kweli vijiji kwanza vimeongezeka sana kwa maana ya idadi halafu ni kweli vilevile kwamba hata idadi ya wakazi kwenye vijiji hivi nayo imeongezeka na kwa hiyo imekua na shughuli zake zimekua vilevile. Lakini sasa rai yake kwamba pengine kwa sababu hiyo turejeshe mfumo wa kuwa na Afisa anayeitwa Kamishna wa Vijiji au Kamishna wa Maendeleo Vijijini, ni jambo ambalo ukilitazama kwa undani pengine si la lazima sana. Sababu yake kubwa ni moja tu kwamba vijiji hivi vyote viko chini ya Serikali za Mitaa, kwa hiyo uko mfumo wa Serikali za Mitaa ambao sasa ndio unasimamia vijiji hivi vyote kwa sababu ni sehemu ya Halmashauri zetu ndani ya Wilaya hata ndani ya Manispaa nyingine au Majiji.
Mheshimiwa Naibu Spika, kwa hiyo pale TAMISEMI yuko Mkurugenzi ambaye anashughulikia Serikali za Mitaa na anashughulikia Serikali za Mitaa kwa maana ya Halmashauri zote pamoja na vijiji vyake vyote. Lakini ukiondoa hiyo vile vile yuko Mkurugenzi ambaye anashughulika na masuala ya maendeleo ndani ya vijiji ambaye naye ni sehemu ya Idara saba au nane hivi zilizopo ndani ya Ofisi ya Waziri wa Nchi Tawala za Mikoa na Serikali za Mitaa. Kwa hiyo mimi nadhani pengine hoja yako ni kwamba pengine hujaona kwamba Idara hizi zinatekeleza majukumu yake vizuri kwa maana ya kusaidia vijiji. Na mimi nafikiri hilo tunaweza tukalikubali tukalipokea, acha tulifanyie kazi halafu tutaona ni namna gani tunaweza tukaboresha Idara zote kwa maana ya kukidhi matakwa ya swali lako.
NAIBU SPIKA: Mheshimiwa Makwetta nadhani lengo haswa la kuuliza swali, kweli ilikuwa ni Mkurugenzi tu au ilikuwa ni kitu kingine? Hebu tuulizie.
MHE. JACKSON M. MAKWETTA: Mheshimiwa Naibu Spika, ni kweli umeona vizuri ilikuwa ni zaidi ya hapo. (Kicheko).
Mheshimiwa Naibu Spika, swali moja la nyongeza. Ndugu Waziri Mkuu, kutokana na kukua kwa vijiji katika nchi yetu hivi sasa vijiji vingi ungeweza ukasema vina sifa za kuwa miji midogo. Kwa mfano mji mdogo wa Makambako, una zaidi ya watu 50,000 sasa kuna vijiji kama hivyo vinafanana na Kibaigwa; iko Ilembula, Uwemba, Kifanya, Makoga, na vingine, nataja hivi kwa kusudi tu uweze kuona hali. Sasa Makambako iko chini ya Mkurugenzi wa Halmashauri ya Wilaya na Ilembula inataka kuwa mji mdogo, watakuwa chini ya Halmashauri ya Mkurugenzi wa Halmashauri ya Wilaya na Huemba na Kifanya na hivi. 
Je, huu muundo wa miji midogo kuwajibika kwa Mkurugenzi wa Wilaya wakati hivi sasa Makambako peke yake inampa shida, huoni kwamba kuna haja ya kutazama upya tena muundo huu kusudi hivi vijiji ambavyo vinakua kwa kasi kubwa na kuwa miji midogo ili kuzuia visiendelee kukua hivyo na kumeza ardhi na kuongeza umasikini? (Makofi).
WAZIRI MKUU: Mheshimiwa Naibu Spika, lengo la kuanzisha vijiji vile ambavyo vimekua kwa kasi kubwa na vimepanuka sana shughuli zake ni kuepuka uwezekano wa kuwa na ujenzi holela ambao baadaye unawapa shida namna ya kuudhibiti. Ndio maana likaja hili wazo la kuwa na Mamlaka za Miji Midogo ili ziweze kuwa na uongozi wa ngazi fulani utakaoweza kusimamia shughuli mbalimbali za maendeleo pale kwenye eneo linalohusika. Kwa hiyo tutaendelea na juhudi hizi na ninajua kwamba yako mapendekezo ya maeneo mengi hivi sasa ambayo tunatarajia yaweze kupewa hadhi hiyo ya mamlaka za miji midogo na si hoja kwamba katika Halmashauri moja una miji ya namna hiyo mitatu, minne, mitano, lengo ni kwamba ni lazima tusimamie vizuri shughuli za maendeleo na hasa za ujenzi ili tuweze kuwa na uhakika kwamba hatufikii hatua ambazo baadaye zinatuletea taabu kwa kuwa na makazi holela karibu kila mahali, kwa hiyo tutajaribu kujitahidi tuone namna ya kulifanya. 
MHE. VEDASTUS M. MANYINYI: Mheshimiwa Naibu Spika, asante kwa kunipa nafasi na mimi niweze kumuuliza Mheshimiwa Waziri Mkuu swali moja:-
Mheshimiwa Naibu Spika, mojawapo ya jukumu kubwa la Serikali ni kuhakikisha kwamba wananchi wake wanapata ajira na baadhi ya mikakati yake ni pamoja na kuwaruhusu wawekezaji waje kuwavutia kwa kuwapa misamaha ya kodi hasa wale wawekezaji wa viwanda ili wakishawekeza basi wananchi waweze kupata ajira. Lakini baadhi ya hivyo viwanda wakishawekeza, ndani ya muda mfupi vile viwanda vinasimama na tayari wale watu walishapata ile misamaha ya kodi. Mojawapo ni kama kiwanda cha Musoma FishPack ambacho sasa kimesimama kwa zaidi ya miaka 10 na kiwanda cha nguo cha MUTEX kimesimama zaidi ya miaka miwili ambavyo viwanda vyote hivi vilikuwa vinaajiri zaidi ya wafanyakazi 3,000. 
Mheshimiwa Naibu Spika, sasa ningependa kufahamu Serikali ina mpango gani, kwanza wa kuhakikisha kwamba viwanda hivi vinafufuka na kufanya kazi? Lakini basi na matatizo kama haya yasiendelee kutokea ili watu wetu waendelee kupata ajira zaidi kuliko viwanda kuanzishwa, watu wame-enjoy tax holiday halafu viwanda vinasimama.
WAZIRI MKUU: Mheshimiwa Naibu Spika, naomba nimjibu Mheshimiwa Vedastus Manyinyi, swali lake zuri sana tena la kiuchumi, kama ifuatavyo:-
Mheshimiwa Naibu Spika, yeye ametoa mifano ya viwanda viwili, lakini mimi najua viko zaidi ambavyo kwa sababu moja ama nyingine vimeshindwa kutekeleza majukumu yake kama ilivyotarajiwa. Sasa tunafanya nini ili kuhakikisha kwamba vinaendelea kufanya kazi ili viweze kutoa ajira?
Mheshimiwa Naibu Spika, siwezi kuwa na jibu la moja kwa moja lakini chini ya Wizara ya Fedha na Uchumi ambako sasa tumehamishia lile eneo ambalo lilikuwa linahusika na uwekezaji tunajaribu kutafuta njia za kujaribu kufanya tathmini ya makampuni haya kwa kiwango cha kuridhisha ili yale yanayoweza kusaidiwa kuendelezwa yaweze kuendelezwa Kwa sababu ni jambo la msingi. Lakini kwa upande mwingine ni lazima vilevile kwamba baadhi ya wawekezaji si wakweli, wanakuja na mipango ambayo inatoa matumaini makubwa lakini baada ya muda mfupi unakuta mpango ule kumbe haukuwa wa kweli ni wa uwongo uwongo, kwa hiyo kiwanda ni lazima kitasimama tu. Lakini ninataka nimhakikishie Mheshimiwa Manyinyi hasa kwa kiwanda kile cha nguo, hatua zitachukuliwa kujaribu kuchukua hatua zinazoweza kurejesha ufufuaji wa baadhi ya viwanda kama hivyo ulivyovisema. 
MHE. PASCHAL C. DEGERA: Mheshimiwa Naibu Spika, nakushukuru kwa kunipa nafasi na mimi niweze kumuuliza swali moja Mheshimiwa Waziri Mkuu:-
Kwa kuwa, njaa katika Mkoa wa Dodoma inasababishwa na upungufu ama ukosefu wa mvua za mara kwa mara. Na kwa kuwa, hata mikoa mingine kame, njaa inasababishwa na upungufu wa mvua; Je, Serikali ina mikakati gani ya kuisadia mikoa kame kuweza kujitosheleza kwa chakula hasa kupitia miradi ya umwagiliaji maji?
WAZIRI MKUU: Mheshimiwa Naibu Spika, ni kweli kwamba kuna baadhi ya maeneo ambayo yanapata matatizo ya uhaba wa chakula kwa sababu ya ukosefu wa mvua, na ni jukumu la Serikali kutumia kila mbinu kuona ni nini kifanyike ili kuhakikisha maeneo kama haya hayapati njaa. Kwa hiyo nilitaka nianze kwanza kwa kumpongeza sana ndugu yangu William Lukuvi kwa upande wa Mkoa wa Dodoma kwa kazi nzuri sana ambayo ameifanya kwa kipindi tangu awe Mkuu wa Mkoa wa Dodoma. (Makofi).
Mheshimiwa Naibu Spika, Dodoma ilikuwa ni moja ya mikoa ambayo muda wote ilikuwa inapata njaa kali kubwa ambayo mpaka ilikuwa inatutisha. Lakini kwa kweli tangu ameanza kazi yake hapa na jitihada anazozifanya kwa sehemu kubwa kabisa suala la njaa Dodoma limebakia ni kama historia hivi, kwa hiyo nilitaka nimshukuru sana. Sasa kwa kuwa jambo hili kwa upande wa Dodoma limekuwa kama ahueni kidogo labda nitumie uzoefu wa Dodoma katika kupambana na hali ya njaa. Njaa Dodoma imepungua sana kwa sababu uongozi wa mkoa umejitahidi sana kuhakikisha wananchi wanalima mazao yale yanayostahili ukame kwa upande mmoja na ndio maana sasa mtama hapa ni zao kubwa linalimwa mpaka tunazalisha ziada. Kwa hiyo wito wangu kwa maeneo yote ambayo yana hali kama hiyo na yanastawi mazao kama haya, tulime sana mazao kama mtama na uwele. (Makofi).

Mheshimiwa Naibu Spika, maeneo mengine yanapata njaa lakini yanaweza vilevile yakalima zao kama muhogo, maeneo haya nayo tuyahimize kwa kweli yalime zao la muhogo. Na mifano mizuri mingine mingi ni Singida, ambako nako nimeona jitihada imefanyika nzuri ambayo sasa imepunguza sana kasi ya njaa iliyokuwapo Singida. Kwa hiyo Mheshimiwa Degera ni jambo linalowezekana kama uongozi tukidhamiria kushikamana na kufanya kazi ya kusimamia wakulima hawa kwa karibu na kwa kutumia misingi ya kilimo bora, lakini vile vile kufuata kanuni zile zinazotuwezesha kutumia mvua ndogo iliyopo kuweza kupata mazao ndani ya kipindi kinachohitajika kama nilivyosema. (Makofi).

MHE. PASCHAL C. DEGERA: Mheshimiwa Naibu Spika, nakushukuru kwa kunipa nafasi ya kuuliza swali la nyongeza. Namshukuru Mheshimiwa Waziri Mkuu, kwa majibu yake mazuri lakini swali langu la msingi lilikuwa ni kwamba Serikali itatusaidia vipi katika kilimo cha umwagiliaji maji? Pamoja na mengi uliyoyasema mazuri, lakini ninataka niombe utoe msimamo wa Serikali; itatusaidia namna gani katika suala la umwagiliaji maji? Kwa sababu yapo mabonde mazuri sana ya kumwagilia, asante.
WAZIRI MKUU: Mheshimiwa Naibu Spika, Mzee Degera, sio kwamba nilikwepa swali, hapana, inawezekana tu uliuliza maswali mawili matatu ndani ya moja kwa hiyo sikulipata vizuri hilo la pili. Lakini nataka niseme kwamba upo mpango mzuri sana wa umwagiliaji maji ambao tunausimamia hivi sasa. Lakini kwa sehemu kubwa, mpango ule unategemea kila Halmshauri inavyoibua miradi ambayo inahusiana na umwagiliaji maji, Kwa hiyo mimi nitoe rai kwa Halmashauri zote ndani ya mkoa wa Dodoma, Singida, na mikoa mingine yote, fursa hii chini ya Mpango wa Kuendeleza Sekta ya Kilimo ambao una eneo kubwa sana la umwagiliaji ni vizuri Halmashauri zikatumia mwanya huo ili tuweze kuibua miradi kwa kadiri itakavyowezekana kulingana na mazingira halisi yaliyopo. Kwa mfano uchimbaji wa mabwawa makubwa, tuone kama mpango ile unaweza ukatusaidia pengine kukidhi mahitaji kama haya ya Mheshimiwa Degera. 
MHE. ZAYNAB M. VULU: Mheshimiwa Naibu Spika, asante sana kwa kunipa nafasi hii ili nami niwe nafikiri ni mtu wa mwisho kwa Alhamisi hii katika Bunge lako tukufu kuuliza maswali.
NAIBU SPIKA: Sio wa mwisho

MHE. ZAYNAB M. VULU: Mheshimiwa Waziri Mkuu, ni nini itifaki ya Mbunge wakati Kiongozi wa Kitaifa anapotembelea Mkoa, Wilaya au Jimbo? Na je, kuna maelekezo yoyote ambayo wanapewa watendaji katika mikoa yetu au wilaya zetu wakati wa ziara hizo za kitaifa? 
WAZIRI MKUU: Mheshimiwa Naibu Spika, naomba nimjibu Mheshimiwa Dada yangu Vulu, kama ifuatavyo:-

Mheshimiwa Naibu Spika, suala la itifaki kwa upande wa Wabunge siyo jipya kwanza, limekuwa linajitokeza mara nyingi sana, na mimi kwa kweli nimekuwa concerned na jambo hili. Kwa hiyo nilipolipata mara ya kwanza niliamua kwamba tutafanya kikao cha pamoja kati ya Foreign Affairs, TAMISEMI, sisi wenyewe na kama tutapata nafasi vilevile ya kupata labda Afisa mmoja kutoka Bungeni tuweze kujaribu kutengeneza utaratibu ambao utatuwezesha kutengeneza itifaki ambayo inatambua nafasi ya Mbunge.
Mheshimiwa Naibu Spika, tumesema Ushirikiano wa Mambo ya Nchi za Nje kwa sababu tunaamini wao ndio wenye uwezo mkubwa zaidi kidogo wa kuweza kutuelekeza vizuri zaidi ni nini tufanye. Lakini kwa sasa wakati hatujafanya hivyo, tulishatoa maelekezo kwa Wakuu wote wa Mikoa kuwaeleza kwamba Mbunge anayo nafasi kubwa katika itifaki za kila wilaya na kila mkoa na kwamba ni jukumu la Mkuu wa Mkoa, ukitambua hilo tu hupati taabu hata kidogo wapi umuweke Mbunge awe wa Viti Maalum au hata wa Jimbo. Maana kuna sehemu nyingine nimekwenda katika ziara zangu hizi unakuta Mkuu wa Mkoa hata kujua tu kwamba kuna Mbunge pale ama wa Viti Maalum anashindwa. Sasa hili si jambo zuri sana, mimi nafikiri kama mwakilishi wa wananchi ni vizuri Mbunge atambulike, atambulishwe, apewe nafasi ya kusalimu, awe wa Viti Maalum na yeye apewe nafasi ya kusalimu kwa sababu ndio mwanya ambao anakuwa nao. Kwa hiyo nataka nimuhakikishie dada yangu kwamba hebu tupe nafasi kidogo nafikiri baada ya Bunge hili tutajaribu kulifanyia kazi; nafikiri tutakuja na maelezo mazuri zaidi kuliko ya hivi sasa ambayo yanatusumbua sana. (Makofi).
MHE. SALIM HEMED KHAMIS: Mheshimiwa Naibu Spika, nakushukuru kwa kunipa nafasi nimuulize Mheshimiwa Waziri Mkuu, angalau suala moja tu:-

Mheshimiwa Naibu Spika, mwaka 2001 nchi yetu ilipata doa kubwa sana kwa mara ya kwanza katika historia kwa mambo mawili makubwa; kwanza kwa kuzalisha wakimbizi kutoka Zanzibar na la pili kwa kusababisha vifo vya watu 23 kwa mujibu wa ripoti ya Serikali, watu ambao hawakuwa na hatia yoyote na ambao walikuwa katika maandamano halali. Mara baada ya tukio hilo na baada ya muafaka kati ya CCM na CUF iliundwa Tume ya Mheshimiwa Hashim Mbita, ambapo baada ya Tume hiyo Serikali iliahidi kutoa kifuta machozi kwa familia za waathirika.

Je, ni kwa sababu gani mpaka leo hii Serikali haijatekeleza ahadi yake ya kutoa kifuta machozi kwa waathirika hao? (Makofi).

WAZIRI MKUU: Mheshimiwa Naibu Spika, nilipoingia hapa nilimfuata ndugu yangu Salim, nikamwambia mimi najua maswali yako mara nyingi ni yaleyale ya kuchokoza mambo makubwa, sasa nilifikiri nimepona lakini naona bado yumo tu. 

Mheshimiwa Naibu Spika, nilitaka nimuulize ni Serikali ya Mapinduzi Zanzibar ndio iliahidi? Serikali ya Jamhuri ya Muungano wa Tanzania?

MHE. SALIM HEMED KHAMIS: Mheshimiwa Naibu Spika, ilikuwa ni Serikali ya Jamhuri ya Muungano wa Tanzania, kwa sababu ndio iliyounda hii Tume ya Brigedia Hashim Mbita.

WAZIRI MKUU: Mheshimiwa Naibu Spika, basi nipe muda basi nikalifanyie kazi. (Makofi).

MHE. DK. RAPHAEL M. CHEGENI: Mheshimiwa Naibu Spika, mimi ningependa tu kumuuliza Mheshimiwa Waziri Mkuu, kuhusiana na suala ambalo ni la kiutawala:-
Kwa kuwa, nchi yetu inazidi kupanuka kwa maana ya kwamba idadi ya watu inaongezeka na huduma za kiutawala zikizidi kupungua kwa maana ya kwamba kuna baadhi ya mikoa imeleta maombi kwa ajili ya kugawiwa ili iwe zaidi ya mkoa mmoja na kuna baadhi ya wilaya vilevile zimeshawasilisha maombi ya namna hiyo. Nilitaka tu kufahamu kwamba; Je, maombi haya hususan kwa mfano maombi ya Mkoa wa Mwanza ili uweze kugawiwa upatikane mkoa mwingine, kwa sababu Mwanza ni mkoa mkubwa sana. Lakini sambamba na mkoa wa Mwanza, wilaya ya Magu ni wilaya kubwa sana ambayo tumeshaomba kwamba na yenyewe iweze kugawiwa ili kuwe na wilaya mbili, ya Magu na wilaya ya Busega. 
Mheshimiwa Naibu Spika, sasa nilitaka tu kufahamu kutoka kwa Mheshimiwa Waziri Mkuu, hii mikakati na mpango mahususi wa kugawanya baadhi ya mikoa na wilaya ipo? Na kama ipo, ni lini tutegemee kwamba Serikali inaweza ikatekeleza? 
WAZIRI MKUU: Mheshimiwa Naibu Spika, naomba nimjibu Mheshimiwa Chegeni swali lake kama ifuatavyo. Ni kweli yako maombi mengi yanayohusiana na Wilaya lakini iko Tarafa, Kata Vijiji na tuna hata maombi kwa baadhi ya Mikoa na tulisharejesha maelekezo kwa maeneo mbalimbali waweze kukamilisha zoezi hilo kwa kadri inavyowezekana. Sasa kama tuna mpango mahsusi hivi si rahisi kwa sababu kinachoongoza zoezi hili ni uwezo wa fedha wakati ambapo maombi hayo umeyapata ili uweze kuwa na uhakika kwamba ukiliamua hilo linaweza kutekelezwa vizuri na ndani ya kipindi kifupi kadri itakavyowezekana. Kwa hiyo, si kitu ambacho kimetengenezewa mpango mahsusi ila tunajua kwa ujumla wake kwamba maeneo makubwa ni yapi lakini lazima mkidhi vigezo fulani fulani ili muweze kustahili kupewa maeneo hayo.
Mheshimiwa Naibu Spika, sasa kwa upande wa Mkoa wa Mwanza ni kweli yalikuwepo mawazo kwamba Mwanza pamoja na Shinyanga na Kagera wakae waangalie uwezekano wa kuona kama tunaweza kuwa na nafasi ya Mkoa mwingine hasa kutokana na idadi kubwa ya wakazi wa Mikoa ya Mwanza na Shinyanga. Sasa zoezi lile naona kwa taarifa nilizonazo ni kwamba sijapokea kauli ya mwisho au mapendekezo ya mwisho juu ya nini mikoa hii imeamua tufanye. Pendekezo lililowasilishwa kwangu na ambalo limekamilika ni la Mkoa wa Iringa lakini mikoa mingine yote tuliyokuwa tumependekeza kwao bado hatujapata kauli zao za mwisho. 

Mheshimiwa Naibu Spika, kwa upande wa wilaya siwezi kulisemea sana kwa sababu sina kumbukumbu Magu inasemaje lakini nina hakika kabisa Mheshimiwa Chegeni kati ya Magu na Mpanda ningependelea nianze na Mpanda kwa sababu ni kubwa kuliko Magu sijui mara ngapi. Kwa hiyo, nikiyapata maombi yote mawili itabidi niangalie kwanza upande wenye kilomita za mraba arobaini na saba elfu kabla sijaangalia Magu lakini kama tutakuwa na mwanya na Magu itapata nafasi vilevile. (Makofi/Kicheko)

NAIBU SPIKA:Waheshimiwa Wabunge kwa niaba yenu naomba nitoe shukrani za pekee kwa Mheshimiwa Waziri Mkuu. Kama kawaida yake anajibu majibu kwa makini, kwa kuridhisha kabisa na sio mtu ambaye anababaika na majibu hayo. (Makofi)

Pia nawapongeza nyie maswali yenu yalikuwa mazuri, yameulizwa Kitaifa. Ahsanteni sana.

